Su Museu

Su museu est aprontadu a intro de s'Oasi de Assai, unu ambiente galanu naturale
cumpostu da granitos, suerzos, ilighes e malesa, ma fintzas zassos po torrare a populare
su crebu e su dainu. Est a costaos de sa foresteria de su cantieri forestale e tenet sa sea
in unu logu ristruturadu chi serbiat po aconcu de pastores e ‘erbeghes, cando custa zona
fut pasculu pubblicu. Sunt postos in mustra, mesches in unu ambiente, esemplares
impagliados de fauna sarda e pagos ateros non sardos (fenicoteru, tostoinu de mare).
Una mustra riproduit unu cuzone de sartu naturale de su litu, cun unu esemplare bellu de
abila reale (chi faghet su niu in su sartu de Nughedu ), de su sorighe de padente, su
tzapaiu, su dainu, su sirbone, sa mardona, su ‘atu areste e s'istoritu. Funt presentes una
xiloteca, cun setziones prantadas e crocadas de medas esséntzias de linna de sa malesa
e de matas artas, e una arregorta de minerales e fossiles de proveniéntzia isulana. Su
materiale espostu est classificadu cun numene comunu, numene issientificu e in sardu.
Ateros fozos apicados nos faghent a biere sas ispétzies diferentes de animales e
vezetales. Ddue at fintzas unu esemplare de corallu de Bosa.

Congruint sa bisita, a foras de su museu, una carbonaia e una pinneta de su pastore
fraigada segundu sas técnicas traditzionales.

